
LUHAMBA LWAPILI LWA PAULU
KWA

WAKORINTU
ULONGOLERU

Luhamba lwa pili kwa Wakorintu lulembitwi
na ntumintumi Paulu mushinja sha malongu
muhanu na muhanu mpaka malongu muhanu
na sita Pakwiyuka Yesu (shipandi sha 1:1). Alu
ndo luhamba lwa pili pakati pamahambamawili
gatuweranaguPaulugakavilemberiti vipingavya
wantu yawamjimira Yesu aku Korintu. Wabetula
wajimira kuwera pamberi Paulu kawalembiliriti
luhamba lwalukalipira kwa Wakorintu kumbiti
twahera luhamba alu lyakayoweriti mushipandi
sha 2:3-4. Luhamba alu lwa pili kwa Wakorintu
luwoneka lulembitwi na Paulu pakaweriti aku
Mekadoniya (shipandi sha 2:13).
Luhamba alu lwa pili kwa Wakorintu

luwera luhamba lwa ntambu ya gweka toziya
luwera luhamba lwa kushinkula moyu. Paulu
kankuyowelera nemeleru yakuwi kuusu
visoweru viherepa vyakapatiti kulawa kwa
Titu kuusu shipinga sha wantu yawamjimira
Yesu shashiweriti aku Korintu. Muluhamba alu,
tugawona mafundu gagatakulirwa weri kuusu
vitwatira vya malaviwu ntambu yalilagalirwa
mu Lipatanu lya Syayi, musemu ilii Paulu
kankulagalira kuusu kujega mshangu gwa
mpiya zya kuzijega aku Yerusalemu toziya
ya kuwatanga wantu yawamjimira Yesu (8-
9). Iwoneka kuwera wantumintumi wamu

yawapayira kulawa kunja kwa shipinga sha
wantu yawamjimira Yesu, waweriti pawatola
ungondu yauwera pakati pa wantu mushipinga
sha wantu yawamjimira Yesu na Paulu su
wapati kulimotiziya weni. Womberi waubeziyiti
uwezu wakaweriti nawu Paulu, ashi ndo shilii
pamonga shimsongiziyiti Paulu kulanguziya kwa
makakala goseri handa ntumintumi gwa Yesu
Kristu palii pakamaliriti luhamba alu lwa pili
kwaWakorintu.
Yagaweramu
Paulu kankwanja luhamba lwakuwi kwa
kushilamusiya shipinga sha wantu
yawamjimira Yesu, shipandi sha 1:1-7

Shakapanu Paulu kankuyowelera mgalam-
buku gwa mpangu gwa mwanja gwakuwi
na visoweru vyakankiti kuusu womberi na
mawankula gawu ga luhamba lwakuwi lwa
kwanja, shipandi sha 1:8-7:16

Pa aga, Paulu kankuwapanana malagaliru
ntambu yakujega mshangu kwajili ya
walongu yawawera Yerusalemu, shipandi
sha 8:1-9:15

Upeleru, Paulu kankulitakulira mweni
kuusu untumintumi wakuwi mweni na
kuwagambira vitwatira vivuwa kuusu
mwanja gwakuwi gwa kulongolu, shipandi
sha 10:1 mpaka shipandi sha 13:10

1Neni Paulu, ntumintumi gwa Yesu Kristu kwa
mafiliru ga Mlungu pamuhera na mlongu gwetu
Timotewu twankuwalamusiyani.
Tuwalembelerani mwenga shipinga sha

wantu yawamjimira Yesu aku Korintu, na kwa

wantu woseri wa Mlungu kila pahala Muakaya.
2 Manemu na ponga zazilawa kwa Mlungu Tati
gwetu na Mtuwa gwetu Yesu Kristu gaweri
pamuhera namwenga.

Paulu kalongamayagashii kwaMlungu
3 Kakwiswi Mlungu Tati gwa Mtuwa gwetu

Yesu Kristu, Tati yakawera na lusungu naMlungu
yakawakola mawoku muvitwatira vyoseri.
4 Yomberi katukola mawoku muntabika zoseri,
su tupati kuwatanga wamonga mukila ntabika,
gambira Mlungu ntambu yakatukola mawoku
twenga. 5 Yina, ntambu ya ntabika ya Kristu
yayiyongereka mngati mwetu na twenga viraa
vilii twongereka kukolwa mawoku na Kristu.
6 Handa patutabika, twankutabika su mwenga
mutangwi na kulopoziwa. Patukolwa mawoku,
viraa vilii na mwenga mkolwa mawoku na
kuwapanana makakala ga kuhepelera ntabika
zilaa azi zyatuhepelera. 7 Su matumbiru
gatuwera naga kwa mwenga ndo makulu nentu,
toziya tuvimana kuwera nakaka pamtabika
pamuhera natwenga, viraa vilii mwankukolwa
mawoku gambira twenga ntambu yatukolwa
mawoku. 8 Walongu, tufira tuwaholuziyani
ntabika zyazitupatiti Asiya kulii. Ntabika azi
ziweriti nkulu kuliku makakala ga twenga,
ata tuweriti ndiri na litumbiru lyoseri lya
kulikala. 9 Kumbiti mumioyu ya twenga iweriti
handa tutozwitwi kulagwa, su tufundwi kuwera
natulitumbira twaweni, kumbiti tumtumbiri
Mlungu yakawazyukisiya yawahowiti.
10 Yomberi katulopoziyiti mukuhowa gambira

atali, nayomberi hakatulopoziyi, na twenga
tumtumbira yomberi kuwera hakatulopoziyi
kayi. 11 Mwenga mwankututanga kwa
kutuluwira kwa Mlungu. Su kuluwa kwa
mwenga kwa Mlungu, hakujimilwi, na Mlungu
hakatutekeleri na wantu wavuwa hawalongi
mayagashii Mlungu toziya ya twenga.

Paulu kankugalambulamwanja gwakuwi
12Twenga tulitumbira shintu shimu hera, nfiru

yatwenga itulanguziya nakaka kuwera kulikala
kwa twenga pasipanu na nentu kulikolerana pa-
muhera na mwenga, tulikaliti kwa unanagala na
uherepa wa moyu gwakatupananiti Mlungu, tu-
longuziwiti ndiri na luhala lwa wantu, kumbiti
manemu ga Mlungu. 13 Twankuwalembirani
mwenga vitwatira vyamuviweza kuvibetula na
kuvimana. Nakulitumbira kuwera hamgamani
hweri, 14 toziya mpaka vinu mmana katepu hera.
Tuvimana kuwera shakapanu hamuvimani na
hamututumbiri twenga gambira twenga ntambu
yatulitumbiramulishaka lyaMtuwa gwetu Yesu.

15 Neni pawera na matumbiru aga, nfiriti
kuwatyangira mwenga kwanja su mwenga
hamtekelerwimalambili. 16Nfiriti kuwatyangira
mwenga pampiti kugenda Makedoniya na
pambuya kwa mwenga kulawa mumkowa
gwa Makedoniya, su muntangi mumwanja
gwangu gwa kugenda Yudeya. 17Hashi, mulihola
pampangiti hangu neni nwera gambira muntu
yakahera na ugolokeru? Hashi, mulihola kuwera
neni amuwa kwa maholu ga untu na kuwera
ntakula “Yina, yina” Na “Ndala, ndala” Palaa

panu? 18 Mlungu ndo mwaminika, su shilii
shatuwagambiriti mwenga, shitwatira ndiri sha
“Yina” Na “Ndala” Palaa panu. 19 Toziya Yesu
Kristu, Mwana gwa Mlungu, ndomweni neni na
Silwanuna Timotewu tumubweriti kwamwenga,
kaweriti ndiri muntu gwa “Yina” Na “Ndala,”
Kumbiti yomberi kwakuwi kwana “Yina” Ya
Mlungumashaka goseri. 20Toziyamalagilu goseri
ga Mlungu gawera “Yina” Mukristu. Su kupitira
mweni “Yina haa” yankulonga kwatwenga kwa
ukwisa wa Mlungu. 21Mlungu mweni yakatenda
twenga pamuhera na mwenga mumakaliru getu
tukolerani pamuhera na Kristu, Mlungu mweni
yakatusyaguliti, 22 yomberi yakatumatikiti
shilangaziwu kulanguziya kuwera twenga
twawantu wakuwi na kutupanana twenga
Rohu Mnanagala mumioyu ya twenga kaweri
lilangaliru lyalitulitwi kwajili ya twenga.

23 Mlungu ndo kapitawu gwangu, yomberi
kagumana moyu gwa neni. Neni niziti ndiri kayi
Korintu kuwatenda muweri na utama. 24 Tufira
ndiri kuwalonguziya kwa makakala munjimiru
yenu, mwenga mgangamala munjimiru yenu.
Twenga tutenda lihengu pamuhera kwa
nemeleru yamwenga.

2
1 Su nfiriti kuwera hapeni nuwatyangili

kayi kuwatenda muhinginiki. 2 Handa
panuwahinginiziya mwenga, gaa hakanemeziyi?
Ndo wala walii yanuwahinginiziyiti! 3 Toziya
nuwalembiriti luhamba alu su paniza nfira ndiri
kuhinginiziwa na walii yawafira kunemelera.

Nakakanuvimananeni panemelera, viraa vilii na
mwenga hamnemeleri. 4Nuwalembiriti mwenga
kwa ufiru mkulu uganu pantutuwala nentu na
masozi ganawa, nfiriti ndiri kuwahinginiziya
mwenga, kumbiti kwa kuwalanguziyani kuwera
nuwafira nentumwengamwawoseri.

Lilekeziwu kwamuntu yakatenda vidoda
5Vinu, handamuntu yoseri pakamwinginiziyiti

yumonga, kahinginiziya ndiri neni gweka yangu,
kumbiti kawahinginiziyamwawoserimwengana
nfira ndiri neni hweri mkalipa nentu. 6 Azabu
yakapatiti kala kulawa kwa wavuwa wenu im-
tosha. 7 Vinu, mwenga mfiruwa kulekiziya
muntu ayu vidoda vyakatenda na kumpanana
moyu, su nakahinginika nentu. 8 Su nuwaluwani
mwenga, mumlanguziyi yomberi kayi kuwera
mwenga mmufira nakamu. 9 Nembiti luhamba
lulii toziya nfiriti kuvimana kuweramwakala ku-
jimila kila shitwatila. 10Pamumlekiziyamuntuvi-
doda vyakuwi, naneni viraa numulekiziyamuntu
vidoda vyakuwi. Toziya pahwera na shintu sha
kulekiziya muntu vidoda vyakuwi, numulekiziya
kulongolu kwa Kristu toziya ya mwenga, 11 su
Shetaninakatuzyanga. Toziya tuyimanamipangu
yakuwi.

Paulu kankushashatikamlushi lwa Trowa
12 Su vinu pansokiti lushi lwa Trowa

kushibwera Shisoweru Shiwagira sha Kristu,
moniti Mtuwa kavuguliti mlyangu gwa kutenda
lihengu lyakuwi. 13 Kumbiti moyu guntamiti
nentu, toziya numwona ndiri mlongu muyetu

Titu. Su nuwagambira woseri palii neni mbuka
na ng'enditi Makedoniya.

Kukanga kupitira utangawaKristu
14 Kumbiti, mayagashii kwa Mlungu, kwa

yakatulongoziya mashaka goseri mumwanja
gwa ukanga wa Kristu. Yomberi katutenda
twenezi unakaka wa Kristu, gambira ununkira
uherepa kila pahala. 15 Toziya twenga tulifana
na ununkira uherepa wa Kristu yakamlavilira
Mlungu, ununkira uherepa yauwafikira wantu
woseri yawalopoziwitwi na wantu woseri
yawagamira. 16 Kwa wantu walii yawagamira,
twenga twaununkira waujega kuhowa, kumbiti
kwa walii yawalopoziwa, twenga twaununkira
waujega ukomu. Hashi, gaa yakaweza kutenda
lihengu lya ntambu ayi? 17 Twenga tulifana
ndiri gambira wantu walii yawawuza ujumbi
wa Mlungu kwa mota yawu, kumbiti twenga
twankubwera kwa uherepa wa moyu kulongolu
kwa Mlungu, gambira wantu yawatumitwi na
Mlungu, patulikolerana pamuhera na Kristu.

3
Wantumintumi wa lipatanu lya syayi

1 Hashi, twanji kayi kulitumbira twaweni
twenga? Ama hashi, twankufira luhamba lwa
kulanguziya ukapitawu kwa wayetu? Ama hashi
tulembelwi luhamba lwanakaka kwa mwenga
ama kulawa kwa mwenga ntambu yawatenda
wamonga? 2 Mwenga mwaweni muwera
luhamba lwa twenga, luhamba lwalulembitwi
mumyoyu mwa twenga, imanikana na ibetulwa

nakilamuntu. 3Ndonakakakuweramwengando
luhamba lwa Kristu lwalujegitwi kwa mawoku
getu. Luhamba lweni lulembitwi ndiri kwa
winu, kumbiti lulembwa kwa Rohu gwa Mlungu
yakawera mkomu, lulembitwi ndiri pashipandi
sha libuwi, kumbiti lulembwa mumyoyu ya
wantu.

4Tulonga hangu toziya ya litumbiru lwatwenga
lyatuwera nalu kulongolu kwa Mlungu kupitira
Kristu. 5 Tuweza ndiri kutenda shoseri kwa
makakala getu weni, kumbiti uwezu wa twenga
woseri ulawa kwa Mlungu. 6 Toziya Mlungu ndo
yakatutenditi twenga tuweri na uwezu wa kuw-
erawantumintumiwa lipatanu lya syayi, lipatanu
lya Malagaliru ndiri gagalembitwi, kumbiti li-
patanu lyaRohu. Malagaliru gagalembitwi gajega
kuhowa, kumbiti Rohu kajega ukomu.

7 Vinu handa Liragaliru lyalijegiti kuhowa,
lilembitwi pamabuwi, liza na ukwisa, mpaka
Waisraeli waweziti ndiri kujodulera masu
sheni sha Musa toziya ya ng'ereng'eta yakuwi.
Ng'ereng'eta ayi iweriti ukwisa wa katepu hera,
8 su utendera wa Rohu hauweri na ukwisa mkulu
nentu kupita ng'ereng'eta ilii. 9 Su payiwera,
kuweriti na ukwisa muutendera ulii waujegiti
utoza, hashi, utendera yawumfiriziya Mlungu,
mkulu ndiri kupita awu? 10 Vinu ukwisa
mkulu nentu uwugubika ukwisa ulii yaupititi
kwanja, ndogweni ulangala wakuwi uwuka kala.
11Toziya payiwera shilii shashiweriti sha shipindi
shididika hera shiweriti na ukwisa wakuwi,
kupita aga shilii shashilikala mashaka goseri
hashiweri na ukwisamkulu nentu.

12 Toziya twana litumbiru ali, tutakula pota
na lyoga. 13 Twenga tutenda ndiri gambira
Musa yakagubikiti sheni shakuwi kwa shitam-
bala, su wantu wa Israeli nawawona kupelera
kwa ung'ereng'eta wakuwi. 14 Kumbiti mahala
gawu gapungwa. Toziya mpaka leru palibetulwa
lipatanu ligona, shigubiku ashi shankali. Shigu-
biku ashi hashiwusiwi hera, muntu pakalikol-
erana pamuhera na Kristu. 15 Yina, mpaka
leru palibetulwa Malagaliru ga musa, shigu-
bikiru shigubika mahala gawu. 16 Kumbiti,
shipindi muntu pakamuwuyira Mtuwa, shigu-
bikiru ashi shiwusiwa. 17 Vinu “Mtuwa” Ndo
Rohu na palii pakawera Rohu gwa Mtuwa, paw-
era ulekeru. 18 Kumbiti twawoseri twenga, tuw-
era na sheni zyazigubikirwa ndiri, tulilora gam-
bira mushiloleru, ukwisa wa Mtuwa na twenga
tutendwa tulifani na yomberi kwa kwongereka
muukwisa yawulawa kwaMtuwa, ayu ndo Rohu.

4
Luhanjamuvyombu vya utapaka

1Su, kwa lusungu lyakuwiMlungu, katupanana
lihengu ali tulitendi, na hapeni tuwuyi kumbeli.
2 Tuvileka nakamu vitwatira vyoseri vya soni
na vya bada. Tulikala kayi ndiri muupayira,
ama kwa kushipotoziya shisoweru sha Mlungu,
kumbiti twankufunda unakaka pota na kufifa
kuwalangawaziya wantu ntambu yatuwera.
Shakapanu womberi hawavimani mumyoyu
mwawu kuwera twenga tutakula nakaka.
3 Handa Shisoweru Shiwagira shatushibwera

shilififa, su shilififa hera kwa walii wawagamira.
4 Womberi wamini ndiri toziya Shetani mlungu
gwa pasipanu, katula luwindu mumahala gawu
nuwawona lupalahera ulangala wa Shisoweru
Shiwagira sha ukwisa wa Kristu, yakalifaniti
nakamunaMlungu kwa ntambu zyoseri. 5Toziya
tulibwera ndiri twaweni, kumbiti tumubwera
Yesu Kristu yakawera Mtuwa na twenga tuwera
wantumintumi wenu toziya ya Yesu. 6 Mlungu
ulaa ayu yakalongiti, “Ulangala na ulangaliri
kulawa muluwindu,” Ndo yakalangalira myoyu
ya twenga na kutupanana ulangalawa kuvimana
ukwisa waMlungumusheni sha Yesu Kristu.

7Kumbiti twengayatuwerana luhanja alu, tuw-
era gambira vyombu vya utapaka, su iwoneki
pota na kufifa kuwera likakala ali likulu lilawa
ndiri kwa twenga, kumbiti lilawa kwa Mlungu.
8 Wega zyoseri tufintirwa, kumbiti tuyonerwa
ndiri, tuwera na lyoga, kumbiti tuwuya ndiri
kumbeli, 9 twana wangondu wavuwa, kumbiti
Mlungu katuleka ndiri pota na utanga, tem-
bera tugusiwa pasi, kumbiti tutenduwa ndiri.
10 Mashaka goseri tutola howa ya Yesu mun-
shimba mwetu, su ukomu wakuwi Yesu viraa
ulanguziwi munshimba zyetu. 11 Shipindi shatu-
likala, mashaka goseri tulavilwa kuhowa kwajili
ya Yesu, su ukomuwakuwi Yesu ulanguziwimun-
shimba zyetu zyazihowa. 12 Su kuhowa kutenda
lihengu mngati mwa twenga, kumbiti ukomu
utenda lihengumngati mwamwenga.

13 Malembu Mananagala galonga, “Njimiriti,
su ntakuliti.” Na twenga viraa, patuwera na
rohu iraa ayi ya njimiru, twenga viraa tutakula

toziya tujimira. 14 Nakaka tuvimana kuwera
Mlungu, ndo yakamzyusiyiti Mtuwa Yesu, viraa
vilii hakatuzyukisiyi twenga pamuhera na Yesu
na kututula pamuhera na mwenga kulongolu
kwakuwa. 15 Goseri aga ndo kwa mota ya
mwenga, ata manemu ga Mlungu pagawafikira
wantu nentu na nentu, mayagashii kwa Mlungu
gongereki nentu, wantu wampanani ukwisa
Mlungu.

Kulikala kwamoyu
16 Toziya ayi hapeni tuwuyi kumbeli, ata

handa nshimba zyetu zihowa, kumbiti rohu zya
twenga zitendwa zyasyayi kila lishaka. 17Ntabika
zyatutabika ndidini hera na zya katepu hera,
kumbiti hayitupanani ukwisa wa mashaka
goseri yauwongereka nentu. 18 Su natuvilola
vilii vyaviwoneka, kumbiti tuviloli hweri vintu
vyaviwoneka ndiri. Toziya vyaviwoneka vilikala
katepu hera, kumbiti vilii vyaviwoneka ndiri
vyankulikala mashaka goseri.

5
1 Mana twenga tuvimaa kuwera shisasa

ashi shatulikala pasipanu, ndo nshimba zyetu,
pazitupulwa, Mlungu hakatupanani numba ya
mashaka goseri kumpindi, numba ya mashaka
goseri yayinyawilwa ndiri kwa mawoku ga
wantu. 2Na vinu, twankulolera kwa mata nentu
kupananwa nshimba ya kumpindi kwa Mlungu.
3 Toziya patupananwa nshimba zya kumpindi
kwaMlungu, hapeni tuwoneki twahera nshimba.
4 Twenga patuwera twankali twankulikala

mushisasa ashi sha pasipanu, twankusapira
na kufintirwa, tufira ndiri kuyivula nshimba
ayi ya kuhowa, kumbiti tufira kuvalisiwa
nshimba ilii yayihowa ndiri, su shilii shashihowa
shigalambulwi na shilii shana ukomu. 5Mlungu
mweni katutandiriti shitwatira ashi, nayomberi
katupanana Rohu gwakuwi kaweri ulanguziwu
kwa goseri gakatutuliriti.

6 Su, mashaka goseri tugangamala. Tuvi-
mana handa kulikala munshimba ayi, twakutali
mnumba yatwenga na Mtuwa. 7 Toziya tulikala
ndiri kwa kuwona, kumbiti tulikala kwa njimiru.
8 Twenga tugangamala na metufiri tulikali kutali
na nshimba azi na tulikali pamuhera na Mtuwa.
9 Kumbiti shitwatila shikulu nentu, tufira kum-
firiziya Mtuwa patulikala mnumba ya pasipanu
amamnumbayakumpindikwaMlungu. 10Toziya
twenga twoseri hatugoloki kulongolu kwa Kristu
na yomberi hakatutozi. Kilamuntu hakanki shilii
shakafiriziwitwi kwanka kwa galii gakatenditi
pasipanu, gaweri gaherepa amamadoda.

Uganja naMlungu kupitira Kristu
11 Toziya tuvimana nentu ntambu ya kumtira

Mtuwa, su tujera kuwanika wantu wamonga.
Mlungu katumana hweri na naneni nulitumbira
mwenga mmana hweri myoyu yatwenga.
12 Tufira ndiri kayi kulijuma twaweni kulongolu
kwa mwenga. Kumbiti tuwapanana toziya
ziherepa zyetu zya kulitumbira, su mwezi
kawawankula walii yawalitumbira wantu
yawawoneka kuliku ntambu yawaweramumoyu
mwawu. 13 Payiwera tuwoneka kuwera

twanalukwali, twanalukwali kwajili ya Mlungu
na mahala getu gaherepa, ayi ndo kwa mota
yamwenga. 14 Twenga tulonguziwa na ufiru
wa Kristu, vinu tuwera tuvimana handa
muntu yumu hera kahowiti kwajili ya wantu
woseri, su twawoseri tuhowa pamuhera na
yomberi. 15 Kahowiti kwajili ya woseri, su
yawalikala walikali ndiri kwa toziya yawu weni,
kumbiti kwajili yakuwi yomberi yakahowiti na
kazyukisiyitwi kwajili yawu. 16Su, kwanjira vinu,
twenga tumwalanga ndiri muntu yoseri shiuntu,
ata handa tumwalangiti Kristu shiuntu, kumbiti
vinu hapeni tutenda hangu kayi. 17Muntu yoseri
pakalikolerana pamuhera na Kristu, muntu
ayu kawera shiumbi sha syayi, ga makashu
gapita, gawera ga syayi. 18 Goseri aga galawa
kwa Mlungu, yakatugalambula twenga kulawa
muungondu na kututenda tuweri waganja
wakuwi kupitira Kristu na katupananiti lihengu
kukolaniziya mawoku. 19 Mlungu kaweriti
mngati mwa Kristu, kawatenda wantu waweri
waganja wakuwi kupitira Kristu. Yomberi
kawawalangiriti ndiri vidoda vyawu na yomberi
katupananiti ujumbi wa kukolaniziyamawoku.

20 Su twenga tutakula ntambu yakatakula
Kristu yatutakula nayomberiMlungu katutumiya
twenga kuwaluwani. Tuwaluwani mwenga kwa
ajili ya Kristu, mkolaniziwi mawoku na Mlungu.
21 Kristu kaweriti ndiri na vidoda, kumbiti
Mlungu kamtenda kapapi vidoda vyetu, su
kwa kulikolerana pamuhera nayomberi, twenga
tuweri wantu waheri waMlungu.

6
1 Su patuwera watenda lihengu pamuhera

na Mlungu, tuwaluwani mwanki manemu ga
Mlungu namleka gagamiri hera. 2 Mlungu
kalonga hangu,
“Mushipindi shamanemu gangu nuwapikaniriti
Mulishaka lya ulopoziya nuwatangiti.”
Nuwagambireni, vinu ndo shipindi sha upen-
delewu wa Mlungu, vinu ndo lishaka lya ku-
lopoziwa!

3 Tufira ndiri kuwera shileweleru kwa muntu
yoseri mushitwatira shoseri, su tutenda hangu
toziya lihengu lyetu naliwoneka shintu ndiri
kwa wantu. 4 Kumbiti mukila shintu shatutenda
ilanguziya twenga ndo wantumintumi wa
Mlungu kwa kuhepelera, kutabika na ntabika
zyoseri. 5 Tukomitwi, watutuliti mshibetubetu,
tuboleritwi paweru na vipinga, tutenda lihengu
likamala na tukala masu na tuliya ndiri shiboga.
6 Twenga tulilanguziya kuwera wantumintumi
waMlungu kwa uherepawamoyu na umaniziya,
kwa uhepelera na kwa maheri na Rohu
Mnanagala na kwa mafiliru yagahera ufyangu.
7 Kwa ujumbi wa nakaka na kwa makakala
ga Mlungu. Kutendwa waheri kulongolu
kwa Mlungu ndo silaha yatwenga muwega
wa kumliwu na kumshigi. 8 Twakala kupata
ligoya na kubeziwa, kulongwa na kuzyumwa.
Wankutuwona gambira yawapaya, kumbiti
twankulonga nakaka, 9 Handa yawamanikana
ndiri, kumbiti tumanikana na woseri, gambira
yawahowiti, kumbiti handa ntambu yamtuwona
twenga wakomu nentu. Tukomitwi kumbiti

tulagwa ndiri. 10 Tuwoneka twana utama,
kumbiti twankunemelera mashaka goseri,
tuwonikana handa wahushu, patuwapanana
wantuwamonga ulunda, tuwoneka twana shintu
ndiri kumbiti twana vintu vyoseri.

11 Mwenga walongu wayetu Wakorintu!
Tuwagambiriti goseri pota kufifa na myoyu
yatwenga ivuguka kwamwenga. 12 Twenga ndiri
yatutatiti myoyu yetu kwa mwenga, kumbiti
mwenga ndo yamutatitimyoyu yenu kwatwenga.
13 Vinu nankulonga na mwenga gambira wana
waneni, mtuli myoyu yamwenga lupalahera
gambira twenga ntambu yatutenditi.

Kulitula gweka na udoda
14Namtendapamuheranawantu yawamjimira

ndiri Mlungu, hashi, maheri na madoda galikala
pamuhera? Ulangala na nditi viweza hashi ku-
likala pamuhera? 15Hangu Kristu kaweza hashi
kulikala pamuhera na Shetani? Hashi, muntu
yakamwamini Mlungu na yakamwamini ndiri
Mlungu wawera na uganja gaa? 16Hashi, numba
ya Mlungu iwera na uganja gaa na shinyagu
shashiguyirwa na wantu? Toziya twenga twa
numba ya Mlungu yakawera mkomu. Handa
Mlungumweni ntambu yakalongiti,
“Hanulikali nawomberi na kutyanga mngati

mwawu na kulikala pakati pawu,
Naneni hanweri Mlungu gwawu,
Nawomberi hawaweri wantu waneni.”
17HanguMtuwa kalonga,
“Muwuki pakati pawu,
Mulibaguli nawomberi.

Namshinkula shintu shihumba,
Na neni hanuwajimili.”
18Mtuwa yakawera na likakala kalonga,
“Neni hanweri Tati gwenu,
Na mwenga hamuweri wana waneni, wapalu na

wadala.”

7
1 Waganja wangu, kwanjira patuwera na

malagilu aga, su tulipungi kulawa mushoseri
shashidodiziya nshimba na rohu zyetu na
tulitendi tuweri wananagala kwa kumtira
Mlungu.

Paulu kankunemelera
2 Mtupanani lupenyu mumoyu mwenu.

Tumkosera ndiri muntu yoseri, tumtendera
ndiri vidoda muntu yoseri ama kumpayira
muntu yoseri. 3 Nonga ndiri aga kwa kuwatoza
mwenga, toziya ntambu yanongoleriti kulonga,
mwenga mwa mngati mwa myoyu yatwenga,
tulikali pamuhera ama tuhowi pamuhera na
mwenga. 4 Nana unakaka na mwenga kuwera
mgangamala! Nulitumba toziya ya mwenga
muntabika yetu yoseri nduwamoyu na nemelera
nentu.

5Ata patusokiti Makedoniya twoyeriti ndiri, tu-
patiti ntabika kila uwega, kunja kweniti ndewu,
mungati myoyu kuwera na lyoga. 6 Kumbiti
Mlungu yakawakola mawoku yawawuyiti kum-
beli, katukoliti mawoku pakiziti Titu. 7Kwakwiza
kwakuwi Titu na mwenga ntambu yamumkoliti
mawokuyomberi. Kang'ambiriti ntambuyamfira
kumona neni, ntambu yamuwera na hinginika

kwa vilii vyavilawiliti na ntambu yamfira kun-
teteya, su nankunemelera nentu.

8Ata handa nuwahinginiziti kwa luhamba lulii,
neni njuta ndiri. Ata handa menjuti mona
luhamba alu luwahinginiziya kwa shipindi shidi-
dini. 9Kumbiti vinu nankunemelera, toziya ndiri
muhinginikiti, kumbiti hinginika yamwenga iwa-
tenda mgalambuki na kuleka vidoda. Toziya
ayi mwenga mwoniti hinginiku ntambu yakafira
Mlungu, su twenga tuwatenda ndiri mwenga
muhinginiki. 10Hinginiku yayijegitwi na Mlungu
igalambuziya moyu na kujega ulopoziya wahera
majutu. Kumbiti hinginiku ya pasipanu imjega
muntu mukuhowa. 11 Vinu mloli malawiru ga
hinginiku ntambu yakafiriti Mlungu, mwenga
mpata vinu kuwera wantu yawawera na ganga-
malu na ntambu yamuwera na matakuliranu na
mlirimuka na kutira, muwera na gangamalu na
mwakala kwona uheri yawuwera kulongolu kwa
Mlungu wankutendwa. Mwenga mwananakaka
kwa kila njira kuwera mwahera shidoda kuusu
shitwatila ashi.

12 Hangu, tembera nembiti luhamba, luwer-
aga ndiri kwa ajili ya ulii yakakositi, ama kwa
ajili ya ulii yakakosiyitwi. Nembiti hangu su
mpati kuwonikana paweru palongolu pa Mlungu
su mwoni ntambu yantaviya kwajili ya twenga.
13Hangu tutulwamoyu.
Tutulwa moyu hera ndiri, su Titu katune-

mereziyiti kwa nemeleru ngulu, kwa nemeleru
yakaweriti nayu ntambu yammutendiriti kakala-
muki. 14 Neni nulitumbira mwenga palongolu
pakuwi, mwenga muntenda ndiri neni hweri na

soni. Tuwagambiriti unakaka mashaka goseri na
kwa kuwajumamwenga kulongolu kwa Titu, shi-
weriti shitwatira shanakakahera. 15Nfiruyakuwi
kwa mwenga nkulu nentu, pakalihola ntambu
yamumjimiriti na ntambu yamumshemiriti kwa
ligoya likulu na kutetema. 16 Nankunemelera
nentu toziya neni weza kuwatumbira nakamu.

8
Kulaviya kwamawokumawili

1 Walongu wayetu, twenga tufira mwenga
muvimani manemu ga Mlungu gakavipananiti
vipinga vya wantu yawamjimira Yesu vyaviwera
Makedoniya. 2 Walongu walii wajeritwi nentu
kwa ntabika, kumbiti nemelera yawu iweriti
nkulu, tembera waweriti wahushu nentu
na nemelera yawu iwatenditi waweri wa
kulaviya nentu kwa mawoku mawili. 3 Neni
weza kuwagambira mwenga kuwera womberi
walaviyiti uwezuwawunentuntambuyawaweza
kuliku vilii vyawawera navi. Kwa mafiliru
gawu weni, 4 watuluwiti nentu tutendi lihengu
pamuhera na womberi kuwatanga wantu wa
Mlungu Muyudeya. 5 Ashi shiweriti shitwatira
shatushiloleriti ndiri! Kwanja walilaviya weni
kulongolu kwa Mtuwa, shakapanu womberi
walilaviyiti weni kwa twenga kwa mafiliru
ga Mlungu. 6 Toziya ayi Su tumluwiti Titu,
yakaliyanjiti lihengu ali kawatangi viraa
mulitendi lihengu ali lya ufiru muwamumwenu.
7 Mwenga muwera na kila shintu kwa uvuwa,
njimiru na uwezu wa kutakula na kwendeleya

kutenda viheri na mafiliru genu kwa twenga. Su
twenga tuwaluwanimwengamuweri namafiliru
nentu mulihengu ali lya kulaviya kwa mawoku
mawili. 8Nuwalagalirandiri, kumbiti nfirakujera
mafiliru genu handa ganakaka na galifana na
mafiliru ga wantu wamonga. 9 Toziya mwenga
muvimanamanemugaMtuwagwetuYesuKristu,
tembera mweni kaweriti kalunda, kalitenditi
mweni kuwera muhushu kwajili ya mwenga,
su kulawirana na uhushu wakuwi kawatendi
mwengamuweri walunda.

10Shanfirakuwagambirandoashi, iherepakwa
mwenga kumalira vinu shilii shamwanjitimvinja
gwagupititi. Mwenga muweriti wa kwanja, kwa
kulaviya ndiri, kumbiti viraa vilii muweriti na
moyu gwa kutenda hangu. 11 Su vinu mmalili
lihengu lya kulaviya! Muweri na moyu gwa ku-
malira ntambu yamfiriti na mlaviyi kulawirana
na vilii vyamuwera navi. 12 Handa payiwera
muntu kana moyu gwa kulaviya, Mlungu haka-
jimili lifupu lyaku lyaguweza kulaviya na hapeni
kafiri shilii shamuwera nashu ndiri.

13 Mwenga mfiruwa ndiri mpanani neni su
wamonga wapati mota, kumbiti tufiruwa woseri
tulinganiri. 14 Kila shamuwera nashu vinu,
shilii shashiwongereka shiwatangi wamonga
yawahera, su pawawera na shashiwongerekiti,
wawatangi mwenga mumafiliru genu. Su
hakuweri na malinganiru. 15 Malembu
Mananagalantambuyagalonga, “Ulii yakajojinira
vivuwa kaweriti ndiri na vyaviwongerekiti, na
ulii yakajojinira vivuwa ndiri kapungukiwitwi
ndiri.”

Titu nawayaguwi
16Nonga mayagashii Mlungu yakatuliti mngati

mwa moyu gwa Titu lumata alu lwanweriti
nalu neni lwa kuwatanga. 17 Kajimiliti ndiri
hera kuluwa kwa twenga, kumbiti viraa vilii
mweni kafiriti nentu kuwatanga, mpaka
mweni kaamuwiti kwiza kwa mwenga.
18 Twankumtuma mlongu yumu kalilonguziyi
na yomberi, ayu kazyumitwi na shipinga shoseri
sha wantu shawamjimira Yesu kwa lihengu lya
kubwelera wantu Shisoweru Shiwagira. 19Nentu
ya aga, yomberi kasyagulitwi na vipinga vya
wantu vyawamjimira Yesu kagendi mwanja
pamuhera na twenga patulijega lihengu lyetu
ali kwa ufiru, tendera yatuyitenda kwajili ya
ukwisa wa Mtuwa na ulanguziwu wa nfiru yetu
heri.

20 Kwa kugenda mwanja pamuhera,
hatuchapiri mahinginiku yagaweza kulawira
mulihengu lya twenga lya kujojinika tambiku
azi zya mpiya. 21 Nfiru ya twenga ndo kutenda
hweri, kulongolu kwaMtuwa hera ndiri, kumbiti
kulongolu kwawantu viraa.

22 Su twenga tumtuma mlongu muyetu pa-
muhera na womberi, yatumjeriti na kumjimira,
yomberi kafiriti nentu kutanga,mpaka vinu kana
moyu nentu toziya kawajimira mwenga. 23 Titu
ndo muyangu na tutenda lihengu pamuhera
kuwatanga mwenga. Walongu wayetu wamonga
yawiza pamuhera na yomberi, wawera wajumbi
wa vipinga vya wantu vyawamjimira Yesu na
ligoya kwa Kristu. 24 Su muwalanguziyi mafiliru
genu, su Shipinga sha wantu yawamjimira Yesu

wavimani kuwera tutakula nakaka tuwatumbira
mwenga.

9
KuwatangaWakristu

1 Toziya neni nahera shakuwalembelerani
mwenga kuusu mafupu genu ga mpiya kwa
wantu wa Mlungu Muyudeya. 2 Nuvimana
ntambu yamuwera na moyu gwa kutanga na
neni nulitumbiriti mwenga kwa shitwatira
ashi kulongolu kwa wantu wa Makedoniya.
Nuwagambiriti, “Shipinga sha wantu
shawamjimira Kristu wa aku Akaya walikala
kala kwanjira shinja shipititi.” Su kulilaviya kwa
mwenga kuwatenda wantu wavuwa walilaviyi.
3 Nuwatuma walongu wayetu, su kulitumbira
kwa twenga kuusu mwenga kwa visoweru hera
ndiri, kumbiti ntakula, mwenga hamuweri kala
kwa kutanga kwenu. 4Nayilawira kuwera wantu
wa Makedoniya pawiza pamuhera na neni na
kuwona muwera kala ndiri, su twenga hatuwoni
soni na mwenga vilaa vilii hamuwoni soni,
toziya hatuweri tuwatumbiriti ng'anji mwenga.
5 Su, mona iherepa kuwaluwa walongu awa
wanongoleri kwiza kwa neni, wapati kutula
kala mafupu ga mwenga makulu gamtakuliti.
Na geni aga hagalanguziyi kuwera ndo mafupu
gamlaviyiti kwamakakala, kumbiti gagalaviyitwi
toziyamfira.

6 Muviholi visoweru avi, muntu ulii yakak-
wetiti mbeyu zitangala ndiri hakabenangi pa-
didini na ulii yakakweta mbeyu zivuwa hak-

abenangi mabenu gavuwa. 7Kila muntu kalaviyi
shilii shakafiramumoyumwakuwi kulaviya, pota
na kulazimishwa ama kwa kuhinginika, toziya
Mlungu kamfira ulii yakalaviya kwa nemeleru.
8Mlungu kaweza kuwapanani mwenga mafiliru
nentu ya galii gamfira, mashaka goseri mpati
kuwera na kila shintu shamfira na hamuw-
eri nentu kwa kila lihengu liheri lyamtenda.
9MalembuMananagala ntambu yagalembwa,
“Yomberi kalaviyaga kwamanemu,
Kawapanana wahushu,
Uheri wakuwi wankulikala mashaka goseri.”
10NaMlungu yakamupananamkulimambeyu na
shibogakuliya, viraavilii hakawapananimwenga
mbeyu zamfira na hakazitendi zimeri na zikuli
na kuwapanani mabena gavuwa kulawirana
na kulaviya kwa uheri wenu. 11 Mweni
hakawalundiziyi mwenga mashaka goseri kwa
kila shintu, suwantuwalongimayagashiiMlungu
kwa uheri wenu gawapatiti kupitira twenga.
12 Toziya lihengu ali linanagala lyamtenda,
hapeni liwatangi herawantuwaMlungu, kumbiti
viraa vilii haliwatendi wantu wavuwa walongi
nentu mayagashii Mlungu. 13 Na kulawirana na
ulanguziwu wawulanguziya lihengu lyenu ali,
wantu hawamkwisi Mlungu kwa kushijimira
na kujimira Shisoweru Shiwagira sha Kristu,
viraa vilii kwa uheri gamuwatendera womberi
na wantu woseri. 14 Su hawawaluwili mwenga
kwa Mlungu toziya ya uheri wa moyu gwenu
gwa gweka gampananitwi na Mlungu. 15Tulonga
mayagashii Mlungu toziya ya mafupu gakuwi
gatuweza ndiri kugatakulira.

10
Paulu kankuteteya lihengu lyakuwi

1 Neni Paulu nuwabeliziyani mwenga kupitira
unanagala na upoli wakuwi Kristu, wantu
wamonga walonga neni pawera na mwenga
nwera mnanagala kumbiti nkalipa pawera
patali na mwenga. 2 Nuwaluwani mwenga
namuntenda hweri mkalipa panizaku, toziya
nakaka neni weza kukalipa kwa wantu walii
yawatuhola twenga tulikala handa wantu wa
pasipanu. 3 Tulikoma ndiri handa wantu wa
pasipanu ntambu yawalikoma. 4 Toziya silaa
zyatuzitendera mungondu mwetu ndo silaa zya
pasipanu ndiri, kumbiti silaa zyatuzitendera ndo
silaa zya likakala lya Mlungu, zyatuzitendera
kuhalibisiya boma zyoseri. Twankuharabisiya
visoweru vyoseri vya kupaya, 5 na tubomolanga
kila shileweleru sha kulitumbira shashitulwa
kulema kuvimana kwaMlungu. Tutola kila liholu
lyoseri na kulitenda limjimili Kristu. 6 Twenga
hatuweri kala kwazibu kila ntambu ya kujimira
ndiri, mwenga pamuwera kala mukujimira.

7 Mwenga mlola vitwatira kwa kunja hera.
Hashi, kwana muntu yoseri yakalihola kuw-
era yomberi ndo gwa Kristu? Yina! Yomberi
su katuholi viraa twenga twawantu wa Kristu
ntambu yakawera mweni. 8 Ata neni panuli-
tumbira uwezu wakatupananiti Mtuwa, uwezu
wa kuwanyawa pota na kuwabomolanga, hapeni
moni soni kwa shitwatila ashi. 9Neni nfira ndiri
monikani nuwatenda mwenga mtili kwa hamba
zyangu. 10 Toziya muntu hakalongi, “Hamba

zya Paulu zikalipa na ziwera na ujumbi utopera,
kumbiti mweni pakawera na twenga, kawoneka
kalegilegi na visoweru vyakuwi shintu ndiri.”
11 Su muntu kavimani, kwahera ntambu yingi
mushilii shatulemba muhamba zyetu patuwera
patali na shilii shatutenda patuwera panu pa-
muhera namwenga.

12 Twenga metujeri ndiri kulitula twaweni
ama kulifana na walii yawalikwisa weni.
Wantu yawalitenda kuwera shipimu sha
kulipimira weni na pawalifananiziya weni
kwa weni, womberi su wawera wazyigizyigi.
13 Kumbiti twenga hapeni tulitumbi nentu,
kulitumbaakuhakusigalimushipimusha lihengu
lyakatupananiti Mlungu, lihengu lyatulitenda
kwamwenga. 14Twenga tulokiti ndiri mumipaka
yawatutuliriti patwiziti kwa mwenga, twenga
ndo twatulongoleriti kuwajegera Shisoweru
Shiwagira sha Kristu. 15 Su twenga hapeni
tulitumbiri lihengu lyawatenditi wamonga,
kupitamumipaka yakatutuliritiMlungu. Kumbiti
tulitumbira kuwera njimiru yenu payongereka,
lihengu lya twenga kwa mwenga haliwongeleki
nentu. 16 Shakapanu hatuwezi kubwera
Shisoweru Shiwagira muisi zimonga kutali
na mwenga na hapeni tulitumbiri lihengu
lyalitenditwi kala na wantu wamonga pahala
pingi.

17KumbitiMalembuMananagalantambuyaga-
longa, “Muntu yakalitumba, kalitumbiri lihengu
lyakatenditi Mtuwa.” 18 Muntu yakajimilwa
ndo ulii ndiri yakalizyuma mweni, kumbiti ulii
yakazyumwa naMtuwa.

11
Paulu nawantumintumi wapayira

1 Nuvimana memuhepeleri neni katepu
hera, ata neni pawoneka mzyigizyigi, mwenga
munhepeleri. 2 Nankuwawonera weya, kumbiti
ndo weya wa Mlungu, toziya mwenga mulifana
na mwali kaherepa yanumuhetiti kwa mpalu
yumu hera, ndo Kristu mweni. 3 Kumbiti ntira,
gambira njoka ulii yakampayiriti Eva, maholu
ga mwenga gaweza kupotuziwa, hamuwuleki
uwaminika wenu wa nakaka kwa Kristu.
4 Toziya muntu yoseri yakiza na kumbwera
Yesu wantambu yingi na ulii yatumubweriti
twenga, mwengamuwanka kwamawokumawili
ama mumjimira Rohu Mnanagala na Shisoweru
Shiwagira shamwankiti kulawa kwatwenga.

5 Nulihola ndiri kuwera neni namwana ku-
likuyawalishemaweni “Wantumintumiwakulu.”
6 Pamonga nahera mantambalira ga kutakula,
kumbiti mahala nanaga, shitwatira ashi tushilan-
guziya pota na kufifa, kila pahala na kila shipindi.

7 Hashi, neni ntenditi vidoda pananagaliti
namweni su mwenga mpatwi kukwiswa kwa
kuwabwelera Shisoweru Shiwagira sha Mlungu
pota na kuluwa shintu? 8 Pantenditi lihengu
pakati pa mwenga, mafiliru gangu mpananitwi
kulawa kwa vipinga vimonga vya wantu
yawamjimira Yesu. Ntenditi hangu gambira
nuwapoka ulunda wawu mpati kuwatendera
mwenga. 9 Neni paweri na mwenga, numgaziya
ndiri muntu yoseri panfiriti mpiya, walongu
yawalawiti Makedoniya wanjegeriti kila

shintu shanfiriti. Su nulilola mweni kuwera
nanawagaziyamwenga kwantambu yoseri ilii na
hanendereyi kutenda hangu. 10 Kwa unakaka
ulii wa Kristu yawuweriti mngati mwaneni,
kwahera muntu yakaweza kundewelera
kulitumbira shitwatira ashi Muakaya mwoseri.
11 Hashi, ntakula hangu toziya nuwafira ndiri
mwenga? Mlungu kavimana kuwera nuwafira!
12 Hanendereyi kutenda ntambu yantenda vinu,
su nanuwapanana lupenyu walii wantumintumi
wakulu yawasakula lupenyu lwa kulitumbira
na kulonga womberi watenda lihengu ntambu
yatutenda twenga.

13 Toziya wantu awa wawera wantumintumi
wapayira, watenda lihengu lya kupayira na
walipayira kuwera weni ndo wantumintumi
wa Kristu. 14Namulikangasha, toziya ata Shetani
mweni kalipayira kawoneki kuwera ntumintumi
gwa kumpindi gwa ulangala. 15 Su ashi ndo
shitwatira sha kulikangasha ndiri payiwera
na wantumintumi wa Shetani walipayira weni
wawoneki kuwera womberi ndo yawamfiriziya
Mlungu. Na lupeleru womberi hawawanki kwa
galii gawagatenditi.

Paulu kankulitumbira ntabika yakuwi
16 Ntakula kayi, muntu nakaholera kuwera

neni namzyigizyigi. Kumbiti handa pamuhola
ntambu ayi, munjimili gambira mzyigizyigi,
su nulitumbiri padidini hera. 17 Shantakula
vinu ndo shilii ndiri shakanagaliriti Mtuwa,
mushitwatira ashi sha kulitumbira, neni
ntakula hera gambira muntu mzyigizyigi.

18 Tembera wavuwa walitumbira gambira
wantu wa pasipanu, naneni viraa hanulitumbi.
19 Maweni mwenga muwera na luhala, ndo
toziya mwankuwahepelera wazyigizyigi kwa
kunemelera! 20 Mwankumhepelera muntu
yoseri yakawatendani mwenga wamanda, ama
muntu yakatola vintu vya mwenga, ama muntu
yakalikwisa na kuwakoma kusheni. 21 Ntakula
kwasonikuwera twenga tuweriti legilegi kutenda
vitwatira vilii.
Kumbiti handa kwana muntu yoseri yakajera

kulitumbira shintu, ntakula gambiramzyigizyigi,
viraa naneni ntira ndiri kulitumbira. 22 Hashi,
womberi ndo Waebulaniya? Su neni vilaa
Namuebraniya. Hashi, womberi ndo Waisraeli?
Su neni vilaa Namwisraeli. Hashi, womberi
ndo washiyiwuku sha Aburahamu? Su neni
vilaa wa shiyiwuku sha Aburahamu. 23 Hashi
womberi ndo wantumintumi wa Kristu?
Ntakula aga gambira nana likwali, kumbiti
neni nantumintumi gwa Kristu nentu kuliku
womberi. Neni ntenda lihengu likamala nentu
kuliku womberi, nkala kushibetubetu mala
zivuwa nentu kuliku womberi, nsyatagwa
ntomondu mala zivuwa nentu kuliku womberi
na nweriti pakwegera na kuhowa mala zivuwa
kuliku womberi. 24 Mala mhanu nsyatangitwi
na Wayawudi, ntomondu malongu matatu
na tisa. 25 Ngomangitwi na shindonga mala
ntatu, wangumiti mabuwi mala yimu, mala
ntantu mtumbwi gupantikiti mubahali na
neni pawera mlaa na nyerukiti mmashi amu
pashiru poseri na paliwala poseri. 26Mumwanja

zyangu zivuwa neni nweriti muhatali kukusiwa
mumashi, muhatali kukomwa na wapoka,
muhatali kukomwa na wenikaya wayangu
na muhatali kukomwa na wantu yawawera
ndiri Wayawudi, ntabikiti mlushi na ntabikiti
mushiwala na ntabikiti muntundu na mubahali
na ntabisiyitwi na waganja yawapayira.
27 Ntenda lihengu na kutabika, nkala masu pota
na kugonja mala zivuwa, nweriti na njala na
kuyumuluwa, mala zivuwa noyiti kuliya shiboga
na kulikala mumpepu shivula. 28 Pamuhera
na gamonga gavuwa, kila lishaka neni wera na
mahengu gavuwa muvipinga vyoseri vya wantu
yawamjimira Yesu. 29 Handa kwana muntu
mlegilegi, neni nwera mlegilegi vilaa. Muntu
yoseri pakatendwa katendi vidoda, neni vilaa
moyu guntama.

30 Handa panulitumba, su hanulitumbiri
shitwatila shashilanguziya ntambu yanwera
legilegi. 31 Mlungu, Tati gwa Mtuwa Yesu,
litawu lyakuwi likwiswi mashaka goseri,
yomberi kavimana kuwera neni mpaya ndiri.
32 Paweriti Dameski, mkolamlima yakaweriti
pasi pa mfalumi Areta, kaweriti pakalulolera
lushi lwa Dameski, su kankamuli. 33 Kumbiti
nsulusiwitwi mulijamanda, kupitira mulupenu
lwa shibambaza, nulipotiti kulawa mmawoku
gakuwi.

12
Maonu na Ugubutulwa kwa Paulu

1Hanulitumbiri, tembera hapeni mpati shintu,
kumbiti vinu hantakuli galii gamoniti na galii

gakang'ubutuliti Mtuwa. 2 Nummana muntu
yumu yakamwaminiti Kristu, ndomweni vinja
lilongu na msheshi vyavipititi kanyasulitwi ku-
genda mpindi ya ntatu. Wayawudi waaminiti
kuweri na mpindi ntatu ya ntatu Paradisu. Nuvi-
manandiri handakaweriti akukwanshimbaama
kwa rohu, Mlungu gweka kavimana. 3 Na nuvi-
mana kuwera muntu ayu kanyasulitwi kugenda
Paradisu, handa kaweriti aku kwa nshimba ama
kwa rohu, neni nuvimana ndiri kumbiti Mlungu
kavimana. 4 Aku kapikinira vitwatira vyavi-
takulitwi ndiri, vitwatira avi vibelwa muntu kav-
itakuli. 5 Su, hanulitumbiri muntu gwa ntambu
ayi, kumbiti hapeni nulitumbiri namweni, tem-
bera hanulitumbiri kwajili ya legilegi yaneni.
6 Handa menfiri kulitumba menweri ndiri Mzi-
gizigi, toziya mentakuli unakaka hera. Kumbiti
hapeni nulitumbi, toziya nfira ndiri muntu ka-
moni neni namkulu kuliku galii gakagawona na
kupikinira kulawa kwaneni.

7 Kumbiti, nfiru vitwatira avi vikulu
vyang'ubutuliliti navindenda namwera
nanamtiti, mpananitwi utama mnshimba
handa lusomi, mjumbi gwa Shetani yakangoma,
nanalitumba ng'anji. 8Numuluwiti Mtuwa mala
ntatu, shitwatira ashi su shindawi. 9 Kumbiti
kang'ambiriti, “Manemu gangu gakutosha,
toziya makakala gangu ndo makulu nentu
shipindi gwenga gwa legilegi.” Nana nemeru
nentu kulitumbira legilegi ya neni, su ulolera
wa makakala ga Kristu gaweri paneni. 10 Su
toziya ya Kristu, nemelera pahwera legilegi, na
panigilangwa na pantabika na kuwera na tabu.

Toziyapahwera legilegi, ndopahwerana likakala.
Lyoga lya Paulu kwaWakorintu

11 Nwera gambira mzigizigi, kumbiti mwenga
mundazimisha hweri hangu. Mwenga ndo
memfiruwi kunzyuma neni. Tembera neni
nashintu ndiri kwantambu yoseri, neni
namdidiki ndiri kuliku awa “wantumintumi
wakulu.” 12 Mauzauza na makangashu
galanguziya kuwera neni nantumintumi,
gagatendikiti pakati pa mwenga kwa uhepelera
woseri. 13Hashi, mpungikiti shishi nentu kuliku
vipinga vyamonga vya wantu yawamjimira Yesu,
ira neni nuwagaziyani ndiri kupata utanga
wenu? Shondi shondi nyagu mundekiziyi kwa
shanuwakoselerani!

14 Mloli, vinu ayi ndo mala ya ntatu nakala
kwiza kwa mwenga kuwatyangira, na hapeni
nuwagaziyi. Toziya shansakula lunda zyenu
ndiri, kumbiti maweni mwenga. Ntambu iraayi,
wana wawatulira ndiri walelwa wawu uhara,
kumbiti walelwa ndo yawawatulira wananguta
wawu. 15 Neni nemera nentu kutumiya kila
shintu shanweriti nashu, na ata kulilaviya
namweni kwa kuwatanga mwenga. Hashi,
hamunfiri katepu toziya neni nuwafira ng'anji
mwenga?

16 Su, hamjimili kuwera neni nweriti ndiri
shisanka kwa mwenga. Kumbiti muntu
gwingi hakalongi kuwera neni nkalamuka, na
nuwagomiziyiti kwa upayira! 17 Hashi, neni
nuwapokani mwenga kupitira mjumbi yoseri
yanumtumiti kwa mwenga? 18Neni numuluwiti
Titu, numtumiti kizi kwa mwenga pamuhera na

mlongu myetu yumonga. Hashi, Titu kawapokiti
mwenga vintu vyenu? Hashi, muvimana ndiri
kuwera twenga tulonguziwa na nfiru iraa ilii, na
mgenderanu gwetu ndo gumu?

19 Pamonga mulihola kuwera shipindi shoseri
twankujiteteya twaweni kulongolu kwamwenga.
Ndala! Tutakula vitwatira avi kulongolu kwa
Mlungu patulikolerana na Kristu. Waganja
wangu, vitwatira vyatutenda, vitendeka
kuwatanga mwenga muweri wagangamala.
20 Nankutira, pamonga paniza kwa mwenga
hanuwawoni muntambu yanfira ndiri, na
mwenga hamumoni neni muntambu yingi
yamfira mwenga. Ntira pamonga neni hamoni
ndewu na weya, mapweperanu na upayira na
malingu, na maya na malekaniru na fuju pakati
penu. 21Neni ntira pamonga paniza kayi Mlungu
gwangu hakantendi hweri mnanagala kulongolu
kwa mwenga, na neni handayi toziya ya wantu
wavuwa yawatenditi vidoda kumbiti waleka
ndiri udoda yawautenditi, matamata zyawu
zidoda na uhumba yawautenditi.

13
Upeleru

1 Ayi ndo mala yangu ya tatu kuwatyangira
mwenga, ntambu yagalonga Malembu Manana-
gala, “Kila lisitaka halimalilwi kwa upitawu wa
wantu wawili ama watatu.” 2 Nuwabeliziya
kala paweriti mumwanja gwangu gwa pili, vinu
ntakula kayi pahwera kutali, shipindi shamonga
paniza hapeni hweri na lusungu kwa wantu

woseri yawalongoleriti kutenda vidoda na wa-
monga woseri. 3 Hamliwoneri maweni kuwera
Kristukankutakulakupitiraneni. Yomberikalegi-
legi ndiri pakatenda lihengupakati penu, kumbiti
makakala gakuwi gatenda lihengu pakati penu.
4 Ata handa kapingikitwi palupingika pakawera
legilegi, kumbiti vinu kankulikala kwa makakala
gaMlungu. Twenga viraa vilii twalegilegi kwa ku-
likolerana pamuhera na yomberi, kumbiti hatu-
likali na yomberi kwamakakala gaMlungu toziya
yamwenga.

5 Mliloliloli maweni mpati kuvimana handa
nakaka mwankulikala munjimiru. Hashi,
muvimana kuwera Yesu Kristu kamngati
mwenu? Handa ndala, su mwenga msinda
nakamu. 6 Kumbiti namini handa mwenga
muvimana kuwera twenga tusinda ndiri. 7 Vinu
twankumluwa Mlungu namtenda ukondola
woseri ulii, kumbiti nfiru ndiri tuwonikani
handa wantu yawafawuliti kala, ira mpati
kutenda maheri, ata handa twenga tuwoneka
kuwera tusinda. 8 Toziya tuweza ndiri kutenda
shitwatila shakuwulema unakaka, kumbiti
kwendeleziya unakaka. 9 Tunemelera kuwera
twenga twalegilegi, kumbiti mwenga muwera
na likakala, su twankumluwa Mlungu mpati
kuwerawantu yawafaa kwantambu yoseri. 10Su,
nemba luhamba alu pawera kutali, su pansoka
kwa mwenga nandazimika kuwera mkalipa kwa
mwenga kwa uwezu ulii wakanupiti Mtuwa,
uwezuwakuwapotuziya ndiri kumbiti uwezuwa
kuwagangamaziya.

11 Upeleru, walongu wayangu, nankugenda!

Mjeri kuwera wakamilika, mkoli mafundu ga
neni, muweri na nfiru yimu, mulikali kwa ponga.
Na Mlungu gwa mafiliru na ponga hakaweri pa-
muhera namwenga.

12 Mulilamsiyani kwa kulanguziya mafiliru ga
Kristu. 13 Wantu woseri wa Mlungu wa aku
wawalamsiyani. 14 Manemu ga Mtuwa Yesu
Kristu namafiliru gaMlungu na uwumuwaRohu
Mnanagala, viweri namawoseri mwenga.

